ՏԵՂԵԿԱՆՔ - ՀԻՄՆԱՎՈՐՈՒՄ
Հյուսիս-հարավ ճանապարհային միջանցքի ներդրումային ծրագրի <<Բնապահպանական գնահատման և ուսումնասիրության շրջանակները>>, <<Նախնական բնապահպանական հետազոտության մասին>> և <<Հողի օտարման և տարաբնակեցման շրջանակները>> զեկույցներին հավանություն տալու մասին ՀՀ կառավարության արձանագրային որոշման ընդունման մասին
Հյուսիս–հարավ ճանապարհային միջանցքի ներդրումային ծրագրի (Ծրագիր) բազմափուլ ֆինանսավորման գործիքի (ԲՖԳ) նկատմամբ կիրառելի պարտադիր պայմանները պահանջում են, որ ինչպես Ծրագրի առաջին փուլի համար առաջարկված ենթածրագրերը, այնպես էլ հետագա փուլերի ենթածրագրերը հետևեն բնապահպանական գնահատման պատշաճ գործընթացի։ Բնապահպանական գնահատման և ուսումնասիրության շրջանակներ (ԲԳՈՒՇ) զեկույցը մշակվել է Ծրագրի հետագա բաղադրիչների գնահատումը ՀՀ բնապահպանության նախարարության, ՀՀ բնապահպանական պետական տեսչության և Ասիական զարգացման բանկի (ԱԶԲ) պահանջներին համապատասխան ապահովելու համար։ ԲԳՈՒՇ–ը կհանդիսանա ուղեցույց Հյուսիս–հարավ ճանապարհային միջանցքի ներդրումային ծրագրի ԲՖԳ–ով ֆինանսավորվող ենթածրագրերի բնապահպանական գնահատումն իրականացնելու համար։ ԲԳՈՒՇ–ը սահմանում է հետևյալը.
· ԲՖԳ–ի ներքո իրականացվող ենթածրագրերի փաստաթղթերի բնապահպանական փորձագիտական գնահատման ընդհանուր սկզբունքները, ընտրության չափանիշները և կազմակերպման և իրականացման ընթացակարգը,
· ենթածրագրերի փաստաթղթերի տեսակներին և դրանց ներկայացման ընթացակարգին բնապահպանական փորձագիտական գնահատման առումով ներկայացվող պահանջները,
· էկոլոգիապես վտանգավոր գործունեության տեսակների ցանկը, որոնք ենթածրագրի հաստատման փուլում ենթակա են պարտադիր Շրջակա միջավայրի վրա ազդեցության գնահատման:
Նախնական բնապահպանական հետազոտության մասին զեկույցի նպատակն է բնապահպանական իրավիճակի գնահատում իրականացնել Հյուսիս-հարավ ճանապարհային միջանցքի այն հատվածների համար, որոնցով անցնում են ծրագրի մեջ ընդգրկված ճանապարհները: Զեկույցում վեր են հանվում հնարավոր բնապահպանական ազդեցությունները, գնահատվում է դրանց նշանակությունը, ինչպես նաև ներկայացվում է բնապահպանական կառավարման ամփոփ ծրագիրը  և մոնիթորինգի ծրագիր: 
Նախնական բնապապանական հետազոտության վերաբերյալ զեկույցը բաղկացած է ութ գլուխներից, որոնցում անդրադարձ է կատարվում Ծրագրի նկարագրությանը, ելակետային բնապահպանական տվյալներին, հավանական բնապահպանական ազդեցության նախնական գնահատմանը, բնապահպանական ազդեցության կանխարգելմանն ու մեղմացմանն ուղղված միջոցառումներին, հանրային լսումներին և տեղեկատվության տրամադրման գործընթացին:

Զեկույցում կիրառված մեթոդաբանությունը հիմնվում է ԱԶԲ Բնապահպանական քաղաքականության ուղեցույցի և Բնապահպանական գնահատման ուղեցույցի վրա, ինչպես նաև Հայաստանի Հանրապետությունում գործող համապատասխան պահանջների և այս աշխատանքներում ներգրավված միջազգային և տեղական փորձագետների միասնական փորձագիտական կարծիքների վրա: 

Հյուսիս–հարավ ճանապարհային միջանցքի ներդրումային ծրագրի Հողի օտարման և տարաբնակեցման շրջանակներ (այսուհետ` ՀՕՏՇ) զեկույցը անդրադառնում է  Ծրագրի շրջանակներում համապատասխան ենթածրագրերով հողի օտարման և վերաբնակեցման խնդրի պլանավորման և իրականացման մեխանիզմներին, գործընթացներին և փոխհատուցման իրավունքներին: ՀՕՏՇ-ն բաղկացած է տաս հիմնական բաժիններից, որոնցում մանրամասն նկարագրվում է հողի օտարման և տարաբնակեցման պահանջող նախագծերի գործողությունները և կետերը, այլընտրանքային տարբերակները, եթե այդպիսիք կան, որոնք քննարկվում են հողի օտարումը և նրա ազդեցությունները նվազագույնի հասցնելու համար: Նկարագրվում է ազդեցությունների մշակումը և նշվում է յուրաքանչյուր տեսակի ազդեցության լիարժեք գնահատումը: Ամփոփված են տուժած անձանց բողոքների քննարկման ընթացակարգերը, ինչպես նաև նկարագրված են խորհրդատվության տրամադրման գործընթացը, որը տեղի է ունենում առկա ենթածրագրում: Նկարագրված են կառուցվածքային ինստիտուցիոնալ միջոցառումները, հիմնական գործառույթների և պլանավորման, բանակցությունների իրականացման, ֆինանսավորման, մոնիտորինգի, ինչպես նաև հողի օտարման ու տարաբնակեցման գնահատման պարտականությունները:
Վերոնշյալ զեկույցների վերաբերյալ ՀՀ կառավարության կողմից հավանության արժանացման անհրաժեշտությունը ամրագրված է Հայաստանի Հանարապետության և ԱԶԲ-ի միջև ս.թ. սեպտեմբերի 15-ին ստորագրված Հյուսիս–հարավ ճանապարհային միջանցքի ներդրումային ծրագրի Շրջանակային ֆինանսավորման համաձայնագրում:
ՀՀ էկոնոմիկային նախարարության կողմից վերոնշյալ փաստաթղթերը ՀՀ վարչապետի 2009թ. Օգոստոսի 24-ի 02/23.3/5608-09 հանձնարարականով, Հյուսիս–հարավ ճանապարհային միջանցքի ներդրումային ծրագրի Փոխըմբռնման հուշագրի հետ փաթեթի տեսքով ներկայացվել են շահագրգիռ նախարարություններին, ինչպես նաև առանձին գրությամբ` ՀՀ բնապահպանության նախարարությանը: 
Հիմք ընդունելով վերոգրյալը, նպատակահարմար ենք համարում հավանություն տալ Հյուսիս-հարավ ճանապարհային միջանցքի ներդրումային ծրագրի <<Բնապահպանական գնահատման և ուսումնասիրության շրջանակները>>, <<Նախնական բնապահպանական հետազոտության մասին>> և <<Հողի օտարման և տարաբնակեցման շրջանակները>> զեկույցներին:
